
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


વિના પ્રયાસે મળતું હતું જે

કૈં ભાવ કે લોભ થતો ન તેમાં.



હતો વળી આશ્રમધારી કાંઈ,

વ્હાલાં હતાં એ ઉરને થયાં કો;

જે કૈં મળે આશ્રમને નિવાસે

આનન્દ તેને મળતો હતો તે.



પ્યારો હતો તે ઉરને અતિથિ

તેને સદા આદર આપતો તે,

એ વજ્ર હૈયું તહીં આર્દ્ર થાતું

ને આર્દ્રતા એ રુચતી હતી કૈં.



જે કોઇ તેના બલને સપાટે

સામે થઇ ટક્કર ઝીલતું'તું,

વા કોઇ તેને સપડાવતું'તું,

તેના ભણી માનની દૃષ્ટિ થાતી.



શોભાવતું જે હથિયાર તેને

ખાહેશથી તે કરતો અતિથિ;

સમાન ભાવો જરી સ્પર્શતામાં,

પ્રીતિતણી જાગ્રત જ્યોતિ થાતી.



જે શાન્તિથી દૃઢ તહીં રજપૂત ઊભો,

વીરત્વનો મુખ પરે સ્થિર વાસ જે છે;

જે ઉગ્ર શક્તિ રુધિરે વહતી દિસે છે,

તે વેગડો સહુ ય જોઇ શક્યો હતો કૈં.



પોતા સમા ઝપટના કરનાર સામે

જે બેતમાઈ મુખ દાખવતું હતું એ;

જે શૌર્ય, ધૈર્ય,હૃદયે ઝળકી ઉઠ્યાં'તાં,

તે નેત્ર એ સહુ ય જોઇ શક્યાં હતાં કૈં.



જે મિષ્ટ બોલ સ્મિતથી જ યુવાન બોલ્યો,

ઉત્કૃષ્ટતા હૃદયની સમજ્યો તહીં કૈં,

જે ભાવથી ખડગ ભૂમિ પરે ધર્યું'તું,

તેમાં શક્યો નિરખી એ ઉરનો પ્રભાવ.

